
Y Pwyllgor Cymunedau a Diwylliant – Cynhwysiant Ariannol ac
effaith Addysg Ariannol
Cynhwysiant Ariannol

Gellir diffinio cynhwysiant ariannol fel mynediad i bawb at ystod briodol o gynhyrchion a gwasanaethau ariannol, sy’n caniatáu iddyn
nhw reoli eu harian yn effeithiol, waeth beth yw eu lefel incwm, statws cymdeithasol neu allu.

Yng Ngorffennaf 2009 cyhoeddodd Llywodraeth Cynulliad Cymru Strategaeth Cynhwysiad Ariannol gyntaf Cymru “Mae pawb yn Cyfrif”
(http://wales.gov.uk/topics/housingandcommunity/regeneration/publications/fistrategy/?lang=cy).

Nod y strategaeth yw:

gwella mynediad at wasanaethau ariannol prif ffrwd ac i ddewisiadau credyd a chynilo fforddiadwy;

hybu gallu ariannol,:

anogaeth i sicrhau’r incwm mwyaf posibl; a

gwella mynediad at gyngor ar arian a dyledion.  

Mae’r Strategaeth yn rhoi cyfle i ni gynnig arweiniad i’n partneriaid o ran mynd i’r afael ag allgáu ariannol a gorddyled yng Nghymru ac
yn rhoi ffocws angenrheidiol i’r gwaith sy’n mynd rhagddo ar lefel y DU, Cymru ac ar lefel leol.

Rhai o’r cyflawniadau hyd yn hyn:

Darparu £3 miliwn ar gyfer hawlio Budd-dal y Dreth Gyngor/Budd-dal Tai.

Cynnwys Cynhwysiant Ariannol yn y cwricwlwm ysgol a sefydlu Uned Addysg Ariannol Cymru

Cyflwyno’r Gronfa Arallgyfeirio Swyddfeydd Post newydd a rhyddhad ardrethi ar gyfer swyddfeydd post ac undebau credyd

Sicrhau bod undebau credyd ar gael ym mhob cwr o Gymru

Sicrhau cyllid Cydgyfeirio ar gyfer undebau credyd

Cynyddu nifer yr undebau credyd sy’n cynnig Cronfa Ymddiriedolaeth Plant o 3 i 18.

Cyflwyno Cynlluniau Achub Morgeisi gwerth £9.5 miliwn

Darparu cynllun tlodi tanwydd HEES i dros 105,000 o aelwydydd

Cyflwyno cynllun £500,000 i gynorthwyo gyda hawlio budd-daliadau ar gyfer plant anabl

Cyflwyno Cronfa Ymddiriedolaeth Plant Cymru i bob plentyn  wrth iddyn nhw ddechrau mewn addysg lawn amser

Darparu £747,000 i gyflwyno llinell gymorth  Cyngor ar Bopeth Cymru ledled Cymru

Mae’r strategaeth eisoes yn dechrau gwneud gwahaniaeth mawr yng Nghymru wrth gefnogi pobl i oresgyn anawsterau ariannol, ac yn
bwysig iawn, i ddarparu addysg a chymorth i rwystro’r anawsterau hyn rhag codi yn y lle cyntaf. Cyflwynir adroddiad cynnydd ffurfiol i
Grwp Llywio Cynhwysiant Ariannol Cymru yn eu cyfarfodydd dair gwaith y flwyddyn ac ar sail ad hoc i’r Gweinidog dros Gyfiawnder
Cymdeithasol a Llywodraeth Leol. Bydd adroddiad cynnydd blynyddol ar y Strategaeth Cynhwysiant Ariannol hefyd yn cael ei lunio, a
bydd y cyntaf o’r rhain yn cael ei gyhoeddi yn ystod yr haf eleni.

Gallu ariannol

Mae gallu ariannol yn derm sy’n cael ei ddefnyddio i ddiffinio dyfnder sgiliau,

gwybodaeth a hyder pobl mewn perthynas â materion ariannol.   

Gwyddom fod yna lefelau isel o allu ariannol ledled Cymru a’r DU, yn enwedig ymysg pobl ifanc. Mae yna wendidau amlwg yn enwedig o
ran cynllunio ymlaen llaw a dewis cynhyrchion ariannol.

Felly mae gallu ariannol yn un o bum thema allweddol Strategaeth Cynhwysiant Ariannol Cymru. Trwy wella gwybodaeth, sgiliau a
dealltwriaeth o gynhyrchion a gwasanaethau ariannol a darparu cyngor ar sut i’w defnyddio, mae pobl yn:

gallu rheoli eu harian yn well.

cadw cofnod o’u harian a gallu cynllunio ymlaen llaw.

dewis cynhyrchion ariannol priodol.

cael yr wybodaeth ddiweddaraf am faterion ariannol.

Mae Llywodraeth Cynulliad Cymru yn ymrwymedig i weithio gyda’i phartneriaid er mwyn gwella gallu ariannol er mwyn i bobl o bob
oedran fod yn bobl hyderus, barod i holi a gwybodus wrth ddefnyddio gwasanaethau ariannol.

Rydym yn trafod a gohebu’n rheolaidd â Llywodraeth y DU ar ystod o faterion yn ymwneud â’u gwaith hwy ar gynhwysiant ariannol,
gan gynnwys peiriannau ATM y gellir eu defnyddio am ddim; materion yn ymwneud â diogelu cwsmeriaid; a gwasanaethau cynghori.
Mae cynrychiolwyr o’r Adran Gwaith a Phensiynau a Thrysorlys Ei Mawrhydi yn eistedd ar ein Grwp Llywio Cynhwysiant Ariannol sy’n
goruchwylio’r modd rydym yn rhoi’r Strategaeth Cynhwysiant Ariannol ar waith ac yn sicrhau bod ein gweithgarwch yn ategu ac yn
gweithio gyfochrog â Chynllun Gweithredu Cynhwysiant Ariannol Llywodraeth y DU.

Rydym ar y cyd â’r Adran Gwaith a Phensiynau yn ariannu Tîm Hyrwyddwyr Cynhwysiant Ariannol Cymru, sy’n darparu ymarferwyr
arbenigol i gysylltu â chyrff cyfryngol, megis cymdeithasau tai ac awdurdodau lleol, i hybu mynediad at gredyd fforddiadwy, cyngor ar
ddyledion a chynhyrchion yswiriant priodol.  Mae’n amlwg bod angen mesur o allu ariannol er mwyn i ddinasyddion Cymru fedru mynd
at y gwasanaethau a’r cynhyrchion hyn ac elwa ohonynt.

Fel rhan o Fesur Gwasanaethau Ariannol 2009 sefydlwyd y Corff Addysg Ariannol Annibynnol (CFEB) ar 26 Ebrill 2010.  Prif gylch gwaith
CFEB, wrth gymryd y rôl hon drosodd gan yr Awdurdod Gwasanaethau Ariannol, yw gwella dealltwriaeth a gwybodaeth y cyhoedd o
faterion ariannol (gan gynnwys system ariannol y DU) a gwella’u gallu i reoli eu materion ariannol eu hunain.

Yn rhan o’i gyfrifoldeb cyffredinol i hybu dealltwriaeth y cyhoedd o system ariannol y DU, mae CFEB yn cyflwyno strategaeth
genedlaethol y DU ar gyfer gallu ariannol mewn partneriaeth â Llywodraeth y DU, y diwydiant gwasanaethau ariannol, y sector
gwirfoddol a grwpiau defnyddwyr ac addysg.

Mae Llywodraeth Cynulliad Cymru wedi bod yn gweithio’n agos â’r FSA dros y blynyddoedd diweddar, a bydd nawr ac yn y dyfodol yn
gweithio gyda CFEB i sicrhau bod dinasyddion Cymru yn elwa o’r adnoddau sylweddol sy’n cael eu darparu i wella gallu ariannol.

Ar lefel strategol, mae gan CFEB, er enghraifft, gynrychiolaeth ar ein Grwp Llywio Cynhwysiant Ariannol ac ar y Grwp Cynghori
Hyrwyddwyr Cynhwysiant Ariannol. Mae gwaith CFEB ar allu ariannol yn nodwedd amlwg yn Strategaeth Cynhwysiant Ariannol Cymru,
ac yn fwy diweddar, rydym wedi gweithio gyda CFEB ar ddatblygu ein Strategaeth ar Gam-drin Domestig  ‘Yr Hawl i fod yn Ddiogel’ sy’n
amlygu pwysigrwydd gwella gallu ariannol pobl sy’n dioddef cam-drin domestig. O ganlyniad i hyn, mae Cyfarwyddyd Ariannol  eisoes
yn cael ei gynnig i siopau un stop Cam-drin Domestig Merthyr Tudful a Blaenau Gwent.

Mae’r gwasanaeth Cyfarwyddyd Ariannol yn ddatblygiad newydd cyffrous ym maes gallu ariannol. Mae’n cynnig gwybodaeth a
chyfarwyddyd i bobl ar y canlynol:

cyllidebu;

cynilo a benthyca;

diogelu;

cynllunio ar gyfer ymddeol;

trethi a budd-daliadau lles.

Gwasanaeth atal argyfwng yw hwn; nid yw’n disodli cyngor arall ar ddyled a materion eraill sy’n cael ei gynnig gan gyrff cyfryngol
cyfarwydd eraill fel Cyngor ar Bopeth.  Ei nod yn hytrach yw darparu ystod o wybodaeth i atal pobl rhag mynd i argyfwng, ac yn hynny o
beth, mae’n llenwi’r bwlch mewn gwasanaethau,  y cytunir yn gyffredinol sy’n bodoli.

O safbwynt cyflenwi, rydym wedi gweithio â CFEB gan fynd ati i hyrwyddo gallu ariannol gan gynnwys:

cyflwyno’r “Canllaw i Rieni ar Arian“ sydd bellach ar gael i bob rhiant newydd yng Nghymru;

sicrhau bod yr adnodd ar gael mewn sefydliadau addysg bellach ac uwch ledled Cymru;

cynnig seminar “Gwneud y Gorau o’ch Arian“ i holl staff Llywodraeth y Cynulliad a darparu “Eich Canllaw ar Ymddeol” ar bob cwrs cyn-
ymddeol; a

sefydlu Uned Addysg Ariannol Cymru (gweler isod).

Rydym yn arbennig o gefnogol i fodel CFEB o fynd i’r afael â gallu ariannol, sy’n nodi pwyntiau o newid ym mywydau unigolion, ee cael
babi, gadael addysg, mynd drwy ysgariad ac wynebu ymddeoliad. Rydym yn ystyried hwn yn ddull arbennig o effeithiol, lle gellir darparu
gwybodaeth wedi’i phersonoli, yn ôl sefyllfa’r unigolyn. Rydym hefyd yn croesawu gwaith CFEB gyda grwpiau wedi’u hallgáu, gan
gynnwys pobl nad ydynt mewn addysg, cyflogaeth na hyfforddiant  (NEETs) a throseddwyr.

Rydym hefyd yn cymeradwyo CFEB am eu gallu i ymateb yn sydyn i sefyllfaoedd sy’n newid yn gyflym megis y dirywiad economaidd,
pan gyflwynwyd blaenoriaethau newydd yn gyflym, gan gynnwys cyrraedd at deuluoedd â phlant dibynnol yn wynebu caledi ariannol,

CC(3)-11-10 : Papur 2 :Ymchwiliad i Gynhwysiant Ariannol ac effaith Addysg Ariannol : Cyflwyniad gan Llywodraeth Cymru  (08-07-2010)



rhai’n wynebu colli eu swydd neu eisoes yn ddi-waith; diwallu anghenion y grwp oedran dros 40 o ran gallu ariannol, a rhai’n wynebu
gwahanu ac ysgaru.

Llythrennedd ariannol

Mae gan ysgolion a cholegau gyfle unigryw i greu agweddau cadarnhaol tuag at gyllid ymysg pobl ifanc a chyrraedd pob rhan o
gymdeithas, gan gynnwys nifer o unigolion a all fod yn llawer anos eu cyrraedd yn ddiweddarach.

Mae Llywodraeth Cynulliad Cymru, felly, wedi sicrhau bod addysg ariannol wedi’i sefydlu yn y cwricwlwm diwygiedig  a gyflwynwyd
mewn ysgolion a gynhelir yng Nghymru o Fedi 2008 ymlaen. Gan adeiladu ar sgiliau a chanlyniadau’r Cyfnod Sylfaen, mae addysg
ariannol wedi’i chynnwys yn y Gorchymyn mathemateg ar gyfer disgyblion 7 i 16 oed. Yn ogystal â hyn, mae agweddau ar addysg
ariannol wedi’u cynnwys mewn TGAU Mathemateg a’r fframweithiau perthnasol wedi’u cymhwyso i ysgolion a’r sector addysg bellach –
"Fframwaith addysg bersonol a chymdeithasol ar gyfer dysgwyr 7 i 19 oed yng Nghymru "a "Gyrfaoedd a'r byd gwaith: fframwaith i bobl
ifanc 11 i 19 oed yng Nghymru. "Dylai ysgolion a cholegau, felly, ddatblygu gwybodaeth a sgiliau dysgwyr o fewn disgyblaethau penodol
a chymryd cyfleoedd i adeiladu ar hyn trwy ddulliau dysgu trawsgwricwlaidd.

Mae Uned Addysg Ariannol Cymru, a sefydlwyd ym Medi 2008 gan Lywodraeth Cynulliad Cymru mewn partneriaeth â’r FSA bryd hynny
(CFEB erbyn hyn)  yn wynebu’r dasg o ddarparu rhaglen dreigl o addysg ariannol i gefnogi datblygiad y sgiliau angenrheidiol i reoli arian
o ddydd i ddydd. Yn y lle cyntaf, mae’r Uned yn gweithio gydag ymarferwyr mewn ysgolion, awdurdodau lleol a’r sector addysg bellach i
gefnogi darpariaeth addysg ariannol i rai 7 – 19 oed mewn addysg lawn amser.  

Mae’r Uned wedi sefydlu rhaglen waith ddwy flynedd (ynghyd â cherrig milltir cysylltiedig) yng Nghynllun Strategol UAAC 2009-11
(http://wales.gov.uk/topics/educationandskills/publications/guidance/wfeu/?lang=cy).  Y nod yw cefnogi ymarferwyr mewn ysgolion
cynradd ac uwchradd er mwyn iddyn nhw allu darparu rhaglen wedi’i chynllunio a’i chydlynu o addysg ariannol sy’n rhoi’r gallu i
ddysgwyr reoli eu cyllid a gwneud penderfyniadau ariannol gwybodus.  Bydd gwerthusiad o effaith yr Uned wedi’i gwblhau erbyn Ionawr
2011, a fydd yn sylfaen i adolygiad erbyn Ebrill 2011 a llunio argymhellion ar gyfer y camau nesaf.

Mae gwaith Uned Addysg Ariannol Cymru hefyd yn cefnogi a chyflenwi gwaith yr undebau credyd sy’n awyddus i ddatblygu ymhellach
ar bartneriaethau ag ysgolion ledled Cymru

Tlodi Plant

Mae Strategaeth Tlodi Plant Cymru yn cydnabod bod yn rhaid gwneud popeth i sicrhau’r incwm mwyaf posib i’r cartref trwy gynyddu’r
hawlio ar fudd-daliadau a chredydau treth. Mae gwella gallu ariannol teuluoedd ar incwm isel hefyd yn allweddol i gyflenwi amcanion
eang y Strategaeth Tlodi Plant.

Rôl rhanddeiliaid allweddol

Er mai’r Llywodraeth a CFEB yw’r gyrwyr polisi ar lefel genedlaethol, gall amrediad o sefydliadau ddarparu gwasanaethau gallu ariannol,
megis undebau credyd, canolfannau Cyngor ar Bopeth, ysgolion a cholegau, gwasanaethau prawf, grwpiau cymunedol a thrydydd
sector, cymdeithasau tai ac awdurdodau lleol.

Mae Strategaeth Cynhwysiant Ariannol Cymru yn darparu fframwaith strwythuredig y gwyddom ei fod yn cael ei ddefnyddio gan nifer o
randdeiliaid yn sylfaen i’w gwaith lleol eu hunain. Er bod llai na blwyddyn ers cyhoeddi’r Strategaeth, mae’r manteision i’w gweld eisoes.
Yn ogystal â’r Hyrwyddwyr Cynhwysiant Ariannol, mae nifer o awdurdodau lleol, cymdeithasau tai ac eraill hefyd yn defnyddio’r
strategaeth. Mae hyn yn sicrhau cysondeb strategol ond rhaid i randdeiliaid lleol gytuno’n lleol ar y cyflenwi.

Rhaid i’r cyflenwi lleol hwn, yn ei hanfod, gael ei ddarparu mewn modd sy’n ymateb i anghenion a materion lleol. Ni all felly gynnig dull
sy’n gyfan gwbl gyson ledled Cymru. Yr allwedd i hyn yw sicrhau bod ymarfer da o ran gallu ariannol yn cael ei ledaenu’n effeithiol  er
mwyn osgoi dyblygu, sicrhau gwerth am arian a dysgu oddi wrth y gorau, ac mae gennym nifer o bolisïau a phrosiectau enghreifftiol yng
Nghymru y mae’r Pwyllgor eisoes wedi clywed tystiolaeth amdanynt (gweler Arfer Gorau isod).

Undebau Credyd

Mae Adran 3(d) o Ddeddf Undebau Credyd 1979 yn nodi mai un o amcanion undeb credyd yw: ""the training and education of the
members in the wise use of money and in the management of their financial affairs""

Mae amryw o undebau credyd yn ymwneud o ddydd i ddydd â gwella llythrennedd ariannol eu haelodau. Er enghraifft, mae Undeb
Credyd Dragondavers yn Rhondda Cynon Taf yn gweithio gyda Chymdeithas Tai Rhondda a Chanolfan Cyngor ar Bopeth Rhondda Taf
gan gynnig partneriaeth "Money Smart". Mae’r bartneriaeth yn cynnig cyrsiau ar ffurf gweithdai gyda’r nod o helpu pobl o bob oedran i
reoli eu harian yn fwy effeithiol. Mae’n cwmpasu sawl maes yn cynnwys Cyllidebu, Cyfrifon Banc a Chardiau Credyd, Cynilo a Benthyca,
Siopa Synhwyrol, Yswiriant a Defnyddio Ynni’n Effeithlon.

Mae gan nifer o undebau credyd yng Nghymru hefyd gysylltiadau agos ag ysgolion cynradd ac uwchradd yn eu hardaloedd bond
cyffredin, a cheir tystiolaeth o hynny yn y ffaith bod un ar bymtheg o undebau credyd ar hyn o bryd yn darparu gwasanaethau ariannol
mewn ysgolion yn rhan o raglen gyllido Undebau Credyd Cymru gyfan wedi’i hariannu gan y Cynulliad a’r UE.

Wrth gydnabod pwysigrwydd creu ymwybyddiaeth ariannol ymysg pobl ifanc, mae Llywodraeth Cynulliad Cymru wedi ymrwymo yn
Cymru’n Un i “sicrhau bod undeb credyd ar gael i bob ysgol uwchradd yng Nghymru erbyn 2011”.   Mae’r ymrwymiad hwn yn cael ei
wireddu drwy sbectrwm o weithredoedd, gan ddisgwyl i undebau credyd sicrhau bod llenyddiaeth ar gael drwy ysgolion uwchradd yn

egluro pwy ydyn nhw, beth maen nhw’n ei wneud a sut y gall disgyblion ysgolion uwchradd ymuno. Ar ben arall y sbectrwm mae yna
undebau credyd sydd eisoes yn gwneud llawer mwy na hynny o ran eu hyrwyddo’u hunain drwy ysgolion uwchradd a threfnu cynlluniau
cynilo i blant iau.

Mae Llywodraeth y Cynulliad wedi cefnogi Canolfan Cydweithredol Cymru i ddatblygu a marchnata’r adnodd i ysgolion “CU@theCU”
(http://www.cuinschools.org/).  Cafodd yr adnodd dysgu rhyngweithiol rhagorol hwn ei ddatblygu gyda phlant ysgol ac Undeb Credyd
Castell-nedd Port Talbot, i helpu i godi ymwybyddiaeth o undebau credyd a manteision ymaelodi, ar gyfer disgyblion ysgolion uwchradd
yn bennaf.

Partneriaethau Cymunedau yn Gyntaf

Mae chwe thema’r Fframwaith Gweledigaeth Cymunedau yn Gyntaf yn gosod cyfeiriad i waith y Partneriaethau a’r gweithgareddau i’w
hariannu o fewn y Rhaglen. Mae’r chwe thema yn cynnwys Tlodi Plant; Yr Amgylchedd; Diogelwch Cymunedol; Iechyd a Lles; Addysg,
Hyfforddiant a Sgiliau, a Chreu Swyddi, Busnesau a "Chynhyrchu Incwm".

Os bydd Partneriaethau’n ystyried cynhwysiant ariannol a gallu ariannol yn flaenoriaeth, byddant yn gweithio â darparwyr gwasanaeth
ac asiantaethau er mwyn symud ymlaen â’r gwaith ar yr agenda hwn. Gallant hefyd hwyluso gwaith asiantaethau eraill a’u helpu i
gyrraedd yr aelodau mwyaf amddifadus o gymdeithas.

Mae nifer o fentrau yn cael eu hariannu o dan Gronfa Ganlyniadau Cymunedau yn Gyntaf, gan gynnwys Prosiect Hawliau Lles Castell-
nedd Port Talbot a Phrosiect Arddangos Sir Gaerfyrddin ar Ddyled a Chyngor Budd-daliadau. Mae’r ddwy fenter hon yn helpu pobl leol i
hawlio’r budd-daliadau y mae ganddyn nhw hawl i’w derbyn, gan helpu gyda materion dyled a gwella gallu ariannol yn sgil hynny.  

Banciau Prif Ffrwd

Yn ystod y blynyddoedd diweddar mae hybu cynhwysiant ariannol wedi dod yn rhan gynyddol weledol o’r ffordd mae’r sector bancio
prif ffrwd yn ymagweddu at ei gyfrifoldeb corfforaethol cymdeithasol.  Mae’r banciau’n chwarae rhan amlwg mewn cynhwysiant ariannol,
yn rhannol drwy hyrwyddo eu cynnyrch a’u gwasanaethau eu hunain, megis y cyfrif banc sylfaenol ac yn rhannol drwy gefnogi
sefydliadau eraill sy’n mynd ati i hyrwyddo cynhwysiant ariannol. Mae gan nifer o fanciau dimoedd cynhwysiant ariannol sy’n cefnogi
sefydliadau sy’n ymwneud â darparu addysg ariannol, gwasanaethau cynghori ynghylch dyledion a benthycwyr trydydd sector sy’n
darparu mynediad at gredyd fforddiadwy.

Er bod y sector preifat yn gyfrifol am lawer o weithgarwch, mae’n amlwg bod yna lawer mwy y gellid ei wneud. Mae ein Strategaeth
Cynhwysiant Ariannol yn amlinellu’r gwahanol ffyrdd y gall banciau gweithgarwch helpu i hyrwyddo a chyflawni cynhwysiant ariannol,
gan gynnwys:

cefnogi’r gwaith o adeiladu addysg ariannol drwy strategaeth genedlaethol CFEB a mentrau gallu ariannol eraill yng Nghymru;

darparu gwybodaeth ac addysg ariannol i grwpiau wedi’u hymyleiddio a grwpiau hyglwyf yng Nghymru; a

gweithio gyda phartneriaid er mwyn gwaredu rhwystrau sy’n atal pobl sydd wedi’u hallgáu’n ariannol rhag agor cyfrif banc sylfaenol.

Mae Cymdeithas Bancio Prydain bellach yn aelod o’n Grwp Llywio Cynhwysiant Ariannol a byddwn yn gweithio â hwy a Llywodraeth y
DU i fynd â’r gwaith hwn yn ei flaen.

Awdurdodau Lleol a Chymdeithasau Tai

Mae gan awdurdodau lleol rôl allweddol o ran darparu addysg ariannol yn eu hysgolion er mwyn sicrhau bod gan bobl ifanc
ddealltwriaeth dda o faterion cyllid personol cyn gadael ysgol.  

Gall Cymdeithasau Tai hefyd chwarae rhan arweiniol o ran mynd i’r afael ag allgáu ariannol ymysg eu tenantiaid a’u preswylwyr trwy
gynnig mynediad at amrediad o wasanaethau ariannol a chyngor diduedd, yn enwedig trwy ganfod anawsterau ariannol yn gynnar.  

Erbyn hyn, mae nifer gynyddol o Awdurdodau Lleol a Chymdeithasau Tai yn datblygu eu strategaethau eu hunain i hyrwyddo
cynhwysiant ariannol a mynd i’r afael â gorddyled. Mae amryw o Fforymau Cynhwysiant Ariannol hefyd yn cael eu datblygu ledled
Cymru, gan gynnwys Caerffili, Abertawe, Merthyr Tudful a Wrecsam. Mae llawer o’r gwaith hwn yn cael ei gefnogi gan y tîm Hyrwyddwyr
Cynhwysiant Cymdeithasol. Sefydlodd un ar bymtheg o gymdeithasau tai Strategaethau Cynhwysiant Ariannol, gan gynnwys Clwyd
Alyn, Sir Fynwy, Melin a Chymdeithas Tai Wales & West, yn ogystal ag RCT Homes. Yma eto, mae’r Hyrwyddwyr, y Sefydliad Tai
Siartredig a Swyddog Cynhwysiant Ariannol Cartrefi Cymunedol Cymru wedi chwarae rhan gefnogol yn y gwaith hwn.

Mae’r rhanddeiliaid hyn hefyd yn gyflogwyr – sydd â niferoedd sylweddol o staff yn achos awdurdodau lleol a chymdeithasau tai er
enghraifft – ac mae ganddyn nhw hefyd rôl yn y cyswllt hwn o ran gwella gallu ariannol eu staff. Fel y nodwyd eisoes, mae Llywodraeth y
Cynulliad wedi sicrhau bod adnoddau gallu ariannol CFEB ar gael i’w staff ac wedi hyrwyddo manteision ymaelodi ag undeb credyd, gan
gynnwys sefydlu ei chynllun ei hun ar gyfer gwneud didyniadau drwy’r gyflogres. Dylai cyrff cyhoeddus, preifat a thrydydd sector eraill
wneud yr un peth.

Arfer gorau

O safbwynt rhannu arfer gorau ar allu ariannol, cynhaliodd Llywodraeth y Cynulliad a’r FSA y gynhadledd genedlaethol gyntaf ar allu
ariannol yn 2008, gan roi proffil uchel i’r mater pwysig iawn hwn. Mae Uned Cynhwysiant Ariannol Llywodraeth y Cynulliad yn cyhoeddi

cylchlythyr dwyieithog chwarterol yn amlygu arfer da ar draws 5 thema’r Strategaeth Cynhwysiant Ariannol, gan gynnwys gallu ariannol:

http://wales.gov.uk/topics/housingandcommunity/regeneration/debt/newsletter/?lang=cy

Ceir cyfeiriadau at allu ariannol yng ngwefan Llywodraeth y Cynulliad, ynghyd â dolenni yn arwain at amrediad o wefannau defnyddiol:
http://wales.gov.uk/topics/housingandcommunity/regeneration/debt/capability/?lang=cy

Mae Llywodraeth y Cynulliad hefyd yn cydnabod gwaith pwysig Fforymau Gallu Ariannol Gogledd a De Cymru, ac, ar y cyd â Banc
Barclays, yn ariannu’r gynhadledd Gymru gyfan gyntaf i’w chynnal gan y Fforymau ym mis Gorffennaf.

Carl Sargeant AC,

Y Gweinidog dros Gyfiawnder Cymdeithasol a Llywodraeth Leol

